
Kalaallit Nunaata siunissami pisortatigoortumik inuiattut erinarsuutissaa pillugu qanoq 

aalajangiisoqarsinnaaneranut periaatsinik assigiinngitsunik imalimmik 

aalajangiinissamut tunngavissiamik Naalakkersuisut suliaqarnissaat, 

kingusinnerpaamillu UKA 2027-mi Inatsisartunut saqqummiussinissaat pillugu 

Inatsisartut aalajangiiffigisassaattut siunnersuut. Aalajangiinissamut tunngavissiami 

maanna aaqqissuussinerup ingerlatiinnarneqarsinnaanera, inuiattut erinarsuutit 

maanna atorneqartut arlaata pisortatigoortumik toqqarneqarsinnaanera imaluunniit 

inuiattut erinarsuummik nutaamik pilersitsinissaq siunertaralugu suliassap 

aallartinneqarsinnaanera qulaajarneqassapput. Aamma politikkikkut, 

eqqumiitsuliornikkut innuttaasullu peqataatinneqarnissaannut periarfissat 

nassuiarneqassapput. 

Inatsisartunut ilaasoq Aqqalu C. Jerimiassen, Atassut 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Nivi Heilmann Efraimsen, Inuit Ataqatigiit, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit 

Inatsisartunut ilaasortaq Karen-Marie Kyed Frederiksen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

UKA2026-imi oktobarip ulluisa 14-ianni siullermeerinninnerup kingorna ataatsimiititaliap 

siunnersuut misissuataarpaa. 

 

Siunnersuutip imarisaa siunertaalu 

Siunnersuutip siunertaraa Inatsisartut aalajangiinissaannut tunngavissamik suliaqaqqullugit 

Naalakkersuisut peqquneqarnissaat. Aalajangiinissamut tunngavissaq ilaatigut siunissami 

pisortatigoortumik inuiattut erinarsuutissaq pillugu Kalaallit Nunaanni qanoq 

aalajangiisoqarsinnaaneranut periarfissanik assigiinngitsunik imaqassaaq. 

Siunnersuutip Inatsisartuni siullermeerneqarnera 

Immikkoortup oqaluuserineqarnerani qulequttap siusinnerusukkut Inatsisartuni 

oqaluuserineqareersimanera oqaatigineqarpoq. Aalajangiiniarnermi innuttaasut 

peqataatinneqarnissaat pingaaruteqartutut oqaatigineqarpoq. Aammattaaq oqallisigineqarpoq 

erinarsuut inuiannut tulluusimaarutissatut pingaaruteqartuusariaqartoq, aamma meeraanermiilli 

ilikkarneqarluni uummammut pisinneqarlunilu nassatarineqartariaqartoq. Ullumikkut inuiattut 

erinarsuutigisartagatta marluk, ”Nunarput utoqqarsuanngoravit” aamma ”Nuna asiilasooq”, 

tamarmik immikkut inuiaqatigiinnut pingaaruteqassusiat erseqqissarneqarpoq. 

 

Siullermeerinninnermi Naalakkersuisut tulliuttumik allannguutissatut siunnersuuteqarput: 

 

“Kalaallit Nunaata pisortatigoortumik inuiattut erinarsuutissaa pillugu 

siunnerfiliisumik taasititsisoqarnissaanik inatsisitigut tunngavissamik tamatumalu 

kingorna taasititsinermik ingerlatsinissamut Naalakkersuisut suliaqarnissaannik 

peqquneqassasut. Innuttaasunik taasisitsineq Inatsisartunut nalinginnaasumik 

qinersisoqarneranut peqatigitillugu ingerlanneqassaaq. Taasititsinermi toqqagassatut 

periarfissanut ukua ilaassapput: maannakkut atuuttup ingerlatiinnarneqarnera, 

inuiattut erinarsuutit pioreersut arlaata pisortatigoortumik inuiattut erinarsuutissatut 

toqqarneqarnera imaluunniit inuiattut erinarsuutissamik nutaamik siunnersuummik 

suliaqartoqarnissaa siunertaralugu suliamik aallartitsineq. Nunap pisortatigoortumik 

inuiattut erinarsuutissaa pillugu inaarutaasumik aalajangiineq Inatsisartut tamanna 

pillugu inatsisartut inatsisaannik akuersissuteqarneratigut pissaaq”. 

 

Demokraatit, Atassutip Siumullu Naalakkersuisut allannguutissatut siunnersuutaat ilalerpaat 

immikkoortorlu Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliamut suliarineqaqqittussanngorlugu innersuussutigalugu. Inuit Ataqatigiit 

siunnersuut ilalerpaat immikkoortorlu ataatsimiititaliami susassaqartumi 

suliarineqaqqittussanngorlugu innersuussutigalugu. Naleqqap Naalakkersuisut 

allannguutissatut siunnersuutaat ilalerpaat immikkoortorlu ataatsimiititaliami susassaqartumi 

oqaluusereqqinneqarnissaa innersuussutigaa. 

 

Siunnersuutip aningaasatigut kingunerisassai 

Inatsisartut suleriaasianni § 33. imm. 1-imi aalajangersarneqarpoq aalajangiiffigisassatut 

siunnersuutip timitalerneqarnerata aningaasatigut allaffissornikkullu kingunerisassai 

siunnersuummut tunngavilersuutini allaaserineqarsimassasut. 

 

Ataatsimiititaliap maluginiarpaa tamanna naapertorlugu siunnersuutip timitalerneqarnerata 

aningaasatigut kingunerisassai siunnersuummi oqaatigineqarmata, taamaalilluni siunnersuutip 

timitalerneqarnissaanut ilinniagartuutut fuldmægtigip ukiumi ataatsimi 500.000 kr.-inut 

naapertuuttumik sulinissaa piumasaqaataalluni. 

 

Ataatsimiititaliap siunnersuummut oqaaseqaatai 

Ataatsimiititaliap oqaatigissavaa siunnersuutaaqqaartoq Naalakkersuisullu allannguutissatut 

siunnersuutaat assigiinngissuteqarmata. Siunnersuutaaqqaartoq malillugu Kalaallit Nunaata 

siunissami pisortatigoortumik inuiattut erinarsuutissaanut il.il. tunngatillugu Inatsisartut 

aalajangiinissaminnut tunngavissaannik suliaqarnissaannut kingusinnerpaamillu UKA2027-mi 

Inatsisartunut saqqummiussaqarnissaannik Naalakkersuisut peqquneqassapput. 

Naalakkersuisulli allannguutissatut siunnersuutaatigut Kalaallit Nunaata pisortatigoortumik 

inuiattut erinarsuutaa il.il. pillugit najoqqutassiisumik innuttaatut taasisinneqarnissaannik 

inatsisitigut tunngavissiinissamut tamatumalu kingorna ingerlatsinissamut Naalakkersuisut 

peqquneqassapput. 

 

Ataatsimiititaliaq isumaqarpoq Inatsisartunut qinersineq Kalaallit Nunaatalu 

pisortatigoortumik inuiattut erinarsuutaa pillugu innuttaasunik taasisitsineq 

assigiinngitsorujussuusut. 

 

Ataatsimiititaliap peqatigitillugu maluginiarpaa Naalakkersuisut nalilermassuk Kalaallit 

Nunaata pisortatigoortumik inuiattut erinarsuutaa pillugu innuttaasut taasisinneqarnerannut 

aningaasartuutit annikillisinneqartussaammata Inatsisartunut nalinginnaasumik qinersinermut 

peqatigitillugu innuttaasut taasitinneqarpata. 

 

Ataatsimiititaliaq isumaqarpoq taamatut aaqqiissuteqarnikkut qinersinermut peqataasut 

amerlanerusussaasut, isumaqarnarmat innuttaasut immikkut taasisinneqaraluarpata 

peqataasussat Inatsisartunut qinersinermut sanilliullugu taasisitsinermit 

amerlatiginavianngitsut, taamatullu aamma immikkut taasisitsisoqaraluarpat 

aningaasartuutaanerusassat 1 mio. kr.-it missaanniissallutik. 

 

Naggataatigut oqaatigineqassaaq siunnersuutit marluusut tamarmik malitsigisussaammassuk 

Kalaallit Nunaata pisortatigoortumik inuiattut erinarsuutaa pillugu inaarutaasumik 

aalajangerneq pisussaassammat Inatsisartut inatsisaata akuersissutigineqarneratigut Inatsisartut 

aalajangiineratigut. 

Ataatsimiititaliap inassuteqaatai 

 

• Naalakkersuisut allannguutissatut siunnersuutaat akuerineqassasoq ataatsimiititaliamit 

isumaqatigiittumit inassutigineqarpoq. 

 

Tamatuma peqatigisaanik Kalaallit Nunaata pisortatigoortumik inuiattut erinarsuutissaata 

innuttaasunit taasissutigineqannginnerani innuttaasunut taasissutigitinniakkap imarisaanik, 

tassungalu ilanngullugu  toqqagassanik tigussaasunik aammalu innuttaasunik taasisitsinissami 

siunertarineqartunik innuttaasut paasitinneqarnissaat qulakkeeqqullugu Naalakkersuisut 

ataatsimiititaliamit isumaqatigiittumit kaammattorneqarput. 

Tamatuma saniatigut Kalaallit Nunaata pisortatigoortumik inuiattut erinarsuutaanik meeqqat 

meeqqerivimmiittut atuartullu ilinniartinneqartarnissaat suliap ingerlaqqinnerani 

qulakkeeqqullugu Naalakkersuisut ataatsimiititaliamit kaammattorneqarput. 

Taamatut oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

 

Nivi Heilmann Efraimsen 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Margrethe Thårup Andersen 

   

 

 

 

 

 

 

Karen-Marie Kyed 

Frederiksen 

 

 

 

 

 

 

 

Nivi Rosing 

 

 

 

 

 


